
Abstract 

Self-reliant development of the Reformed Churches in disadvantaged 
communities since 1994 

This article attempts to apply the development strategy of self-
reliance to the Reformed Churches in disadvantaged communities 
within the greater Johannesburg area. The timeframe spans the 
1994 transformation date to the middle of June 1999. 

The article looks at the marginalised and disadvantaged position – 
which appears to be in a peripheral state – of existence of the above 
churches. Attention is first focused on the extent of the problem from 
which the specific objective is derived: the setting of guidelines by 
which these churches can develop towards self-reliance. Since the 
subject is closely related to the discipline of theology and the sub-
division, ecclesiology, this article also involves this discipline.  

The guidelines for self-reliant development vary between orthodox 
reformed principles and radical unorthodox guidelines, in line with 
the challenges facing these churches and their available resources. 
A change in the existing structures and relations is fundamental to 
the proposed guidelines for the self-reliant development of the 
Reformed Churches in disadvantaged communities.  

                                                        

1 In die Skriflig bied graag geleentheid aan jong teoloë om hulle stem te laat hoor. Die 
tema wat die outeur van hierdie artikel aansny, naamlik “selfstandige ontwikkeling“ is 
belangrik genoeg om daaroor te besin. Dit sal vir die leser egter duidelik word dat die 
onderwerp nog verder ondersoek en teologies gefundeer behoort te word. 

“Dinamies toekomsgerig of geloof in ’n 
dooie hede”2 

“The problem is not to choose a 
strategy but to pursue it consistently 
and to change it when the situation so 
demands – Björn Hettne (1995:150). 

Hierdie artikel gaan van die veronderstelling uit dat die ontwikkeling van 
Gereformeerde Kerke binne agtergeblewe gemeenskappe bevoordeel 
sal word deur ’n ontwikkelingstrategie van selfstandige ontwikkeling te 
volg. Deur die jare het die wetenskaplike beredenering van ontwikkeling 
verskeie moontlikhede (ontwikkelingsbenaderings en -strategieë) voor-
gestel as meganismes wat afhanklikheid, armoede en onderontwikkeling 
kan teenstaan of die knelgreep as gevolg daarvan kan verlig. Klem is 
ook gelê op finansiële “inspuiting” as moontlike oplossing vir ontwikke-
ling. In Gereformeerde Kerke binne agtergeblewe gemeenskappe is 
laasgenoemde metode tot op uitputtingsvlak aangewend. Hierdie artikel 
sal dus die vraag behandel of selfstandige ontwikkeling nie die moontlike 
antwoord is vir die ontwikkeling van die kerke ter sprake nie. 

1.  Nadere toeligting van die onderwerp 

Die Gereformeerde Kerke binne agtergeblewe gemeenskappe se 
gesitueerdheid en ontwikkelingsituasie is verbind aan die ontstaanswyse 
daarvan, die sosio-politieke en ekonomiese milieu waarbinne hierdie 
kerke ontstaan het (en voortgegaan het om te bestaan), asook die eie 
teologiese beginsels, bestaansnorme en tradisie wat deel van hierdie 
kerke is. Hierdie kerke het ontstaan uit die sendinginisiatief van 
hoofsaaklik blanke Gereformeerde Kerke in Suid-Afrika (De Gruchy, 
1986:77). Hoe die ontwikkelingsituasie van hierdie kerke daar uitsien, 
word vervolgens bondig geskets.  

Eersgenoemde kerke beleef ’n sigbare en wesenlike agterstand in 
ontwikkelingspeil en het ’n algehele lae ontwikkelingsvlak vergeleke met 
ander gereformeerdgesinde kerke (GKSA Handelinge Nasionale Sinode, 
1997:225-244; Sinode Middellande Agenda, 1997:7-8). Die Gerefor-
meerde Kerke binne agtergeblewe gemeenskappe beleef pertinent die 
onvermoë om selfstandig te ontwikkel. Die ontwikkelingsagterstand van 
dié kerke is op grond van onder andere die volgende duidelik:  

                                                        

2 Die slagspreuk “Dinamies toekomsgerig” is ontleen aan die visie van ’n akademiese 
instelling. “Geloof in ’n dooie hede” was die tema van ’n preek van die outeur getiteld: 
“Geloof in ’n dooie hede of in ’n lewende Here?” 

 Die ramingstelsel van hierdie kerke lewer onvoldoende fondse om 
emeriti eervol te versorg. 

 ’n Groot aantal gemeentes is vakant en kan nie op voldoende wyse 
deur predikante van naburige kerke op ’n deeltydse basis bedien word 
nie. 

 Proponente wag gewoonlik lank op beroepe. 

 Die agteruitgang van gemeentes en gemeentebates is algemeen te 
bespeur (vgl. GKSA Handelinge Nasionale Sinode, 1994:25; GKSA 
Handelinge Nasionale Sinode, 1997:20). 

 Daar skyn ’n onvermoë in die teologiese opleiding te bestaan om ’n 
oplossing te bied vir die ontwikkelingsprobleme van hierdie kerke. 

 Sustentasie van die kant van meer gegoede blanke gemeentes is 
sedert veral die laaste 10 jaar geleidelik aan die afneem. 

’n Oppervlakkige beskouing van die situasie van die Gereformeerde 
Kerke binne agtergeblewe gemeenskappe openbaar dat daar in die 
meeste gemeentes ’n gees van fatalisme heers. ’n Gebrek aan ywer by 
sommige leraars, kerkraadslede en gemeentelede is ook te bespeur. Die 
afhanklikheid van hierdie kerke van meer gegoede of kerke in ont-
wikkelde gemeenskappe word op die volgende wyses geopenbaar:  

 Teologiese afhanklikheid. Die teologiese interpretasies en sienings 
van die meer gegoede kerke (se teoloë) word as waarlik gerefor-
meerd beskou. Wie nie konformeer met hierdie teoloë se inter-
pretasies nie, word beskou as nie op weg van “gereformeerd-wees” – 
soos verstaan deur die gegoede kerke – nie.  

 Visieloosheid oor toekomsbeplanning. Hierdie aspek word waar-
geneem in onder andere die ekumeniese belewenis, sending, en die 
ekonomiese ontwikkeling van die plaaslike gemeente. Geen bepaalde 
strategie of plan van aksie vir ontwikkeling bestaan by die meeste 
kerke in agtergeblewe gemeenskappe nie. Sake word van dag tot dag 
bedryf. 

 Polities-maatskaplike teruggetrokkenheid. Interaksie met die politieke 
rolspelers en standpunte oor die politieke situasie word oorwegend 
deur kerke in ontwikkelde gemeenskappe ingeneem terwyl die kerke 
in agtergeblewe gemeenskappe meer ’n navolgingspassiwiteit ver-
toon. Die profetiese verantwoordelikheid van agtergeblewe kerke 
teenoor die staat en die samelewing is dikwels reaksionêr, en ook in 
passiewe navolging van die kerke in ontwikkelde gemeenskappe.  

 Onkritiese toepassing van bedieningstrukture en liturgiese vorme. Die 
kerke in agtergeblewe gemeenskappe pas oor die algemeen dieselfde 
bedieningstrukture en liturgie toe as dié wat by die kerke in ont-
wikkelde gemeenskappe in gebruik is. Kerke in agtergeblewe ge-
meenskappe beskik ook nie oor alternatiewe bedieningstelsels vir 
hulle unieke situasie, soos die verinheemsde Metodistiese Kerke se 
bediening aan mans – hulle amadodana-stelsel – nie.  

 Materiële afhanklikheid. Die sustentasie wat die kerke in agter-
geblewe gemeenskappe ontvang, toon die materiële afhanklikheid 
van hierdie kerke van die kerke in ontwikkelde gemeenskappe. Hier-
die afhanklikheid kenmerk die materiële bestaan van die gemeente. 
Eiendomme word basies deur die kerke in ontwikkelde gemeen-
skappe onderhou. Ander middele vir bediening – traktering van die 
predikant, verskaffing van vervoer, diakonale sorg, en die hou van 
sinodesittings – is afhanklik van die materiële bystand wat hierdie 
kerke van die meer gegoede kerke ontvang, maar by Sinode Sout-
pansberg tot ’n mindere mate (vgl. Schutte, 1973:28-29).  

 Afhanklikheid ten opsigte van teologiese opleiding. Voornemende 
predikante van die kerke in agtergeblewe gemeenskappe word op-
gelei deur ampsdraers (teologiese professore) wat almal afkomstig is 
uit die kerke in ontwikkelde gemeenskappe. In beginsel is daar niks 
hiermee verkeerd nie. Die probleem is egter dat dit afhanklikheid ten 
opsigte van die teologiese denkrigtings van die kerke in agtergeblewe 
gemeenskappe aanhelp. Dit werk verder mee dat daar ’n situasie-
vervreemdende bedieningstyl en vertolking van gemeentelike om-
standighede ontstaan.  

 Afhanklikheid in kerklike organisasie en strukture. Die bedieningstyl in 
gemeentes vloei eventueel uit op die wyse van kerklike organisasie. 
Die afleiding hieruit is dus logies dat indien die bedieningstyl van 
kerke in agtergeblewe gemeenskappe afhanklik is van dié van kerke 
in ontwikkelde gemeenskappe, die organisasie van hierdie kerke ook 
afhanklik is van die organisasie van kerke in ontwikkelde gemeen-
skappe. Sinodale vergaderings word byvoorbeeld intellektueel oor-
heers deur die besluite, rigting en adviseurs van kerke in ontwikkelde 
gemeenskappe.  

 Ekumeniese afhanklikheid. Ekumeniese meelewing van kerke in 
agtergeblewe gemeenskappe, met Sinode Soutpansberg as uit-
sondering, word tans bepaal deur hierdie kerke se teologiese en 
strukturele afhanklikheid van die kerke in ontwikkelde gemeenskappe. 
As sodanig is die ekumeniese meelewing van afhanklike kerke eng 
omdat die kerke in ontwikkelde gemeenskappe se eng meelewing 

deur eersgenoemde kerke nagevolg word (Goba, 1988:48-49; Boe-
sak, 1984:28-29). 

 Geestelike en menswaardige afhanklikheid. Vanweë die teologiese 
“superioriteit” van die kerke in ontwikkelde gemeenskappe, word die 
geestelike en menswaardige afhanklikheid van die kerke in agter-
geblewe gemeenskappe duidelik in aspekte soos die verkiesing van 
die moderamen by Algemene Sinodes of funksies en vergaderings 
tussen kerke in ontwikkelde gemeenskappe en kerke in agtergeblewe 
gemeenskappe.  

Genoemde vorme van afhanklikheid strook nie met die inherente 
gereformeerde skrif- en kerkregtelike beginsels van gereformeerdes oor 
die selfstandigheid van elke kerk, inmenging in diens van ander, dat 
geen kerk oor ’n ander mag heers, of gelykheid van ampte en gelowiges 
nie. Desondanks bestaan hierdie afhanklikheid in die Gereformeerde 
Kerke binne agtergeblewe gemeenskappe. Waar daar in hierdie artikel 
gefokus word op die selfstandige ontwikkeling van hierdie kerke, word 
vervolgens gekyk na die begrip ontwikkeling en wel vanuit ’n ont-
wikkelingsperspektief vir die kerk. 

Seers (in Ayres, 1995:3) meen byvoorbeeld dat “[d]evelopment means 
creating the conditions for the realization of human personality. Its 
evaluation therefore takes into account three linked economic criteria: 
whether there has been a reduction in (i) poverty; (ii) unemployment;  
(iii) inequality”. Klem word gelê op die mens en die belange van die 
mens. Burkey (1993:35-37) en Liebenberg (1996:16-17) gee ’n meer 
onderskeidende definisie, naamlik menslike, ekonomiese, politieke en 
sosiale ontwikkeling. Die toepassing van die kerk se ontwikkeling het 
raakpunte by die onderskeie interpretasies van Burkey. Die kerk as 
Goddelike instelling, organisme, sosiale instelling en menslike struktuur 
se ontwikkeling word beïnvloed deur menslike, ekonomiese, politieke en 
sosiale komponente van ontwikkeling3. Omgekeerd beïnvloed die kerk 
ook hierdie aspekte. Volgens die Algemene Sinode van die Nederduitse 
Gereformeerde Kerk (1975:68) kan die begrip ontwikkeling die volgende 
impliseer: “Ontwikkeling is ’n breë oorkoepelende begrip wat insluit 
ekonomies-tegniese, sosiaal-politieke, kulturele ontwikkeling en die ont-
wikkeling van die mens tot die realisering van al sy Godgegewe 
moontlikhede”. Hierdie definisie vat basies die begrip ontwikkeling saam. 
Selfstandige ontwikkeling kan dus beskou word as ontwikkeling wat 
daarna streef om soveel vorme van afhanklikheid as moontlik uit die weg 
van ontwikkeling en ’n selfstandige bestaan te ruim. 

                                                        

3 Alan Paton (in De Gruchy, 1986:viii) wys dat De Gruchy veral die negatiewe aspek 
hiervan onderstreep. 



Fokus: Selfstandige ontwikkeling van Gereformeerde Kerke … 

108 In die Skriflig 35(1) 2001:103-127 

Hierdie aspek bring gevolglik die begrip van kerk vanuit ’n sosiaal-
maatskaplike perspektief na vore. Die kerk word deur die gereformeerde 
teologie nadruklik gedefinieer sonder om die kerk se gesitueerdheid in 
die wêreld as besondere aspek in die definisie te verreken4. King 
(1981:131) stel hierdie ongebalanseerde definisieprobleem soos volg: 
“This lopsided Reformation theology has often emphasized a purely 
otherworldly religion … ignoring the need for social reform”. Die kerk se 
rol en funksie as agent vir sosiale, ekonomiese, politieke en menslike 
ontwikkeling, teenoor die kerk self en teenoor die wêreld, word 
deurgaans deur King (1983:63-67) onderstreep. Die kerk is volgens 
Boesak as instrument van die koninkryk deels ook verantwoordelik om 
regverdigheid (ekonomies, polities, menslik, juridies, en sosiaal) deur 
woord en daad te propageer (vgl. Boesak, 1984:28-30, 36-45, 97-102). 

Die woorde van Martin Luther King (1983:66) gee ’n meer gebalan-
seerde teologiese vertolking van die begrip kerk (in sy verstaan gelyk-
staande aan godsdiens) en die rol daarvan weer:  

A religion true to its nature must also be concerned about man’s 
social conditions. Religion deals with both earth and heaven, both 
time and eternity. Religion operates not only on the vertical plane but 
also on the horizontal. It seeks not only to integrate men with God 
but to integrate men and each man with himself. This means, at 
bottom, that the Christian gospel is a two-way road. On the one 
hand, it seeks to change the souls of men and thereby unite them 
with God; on the other hand, it seeks to change the environmental 
conditions of men so that the soul will have a chance after it is 
changed. Any religion that professes to be concerned with the souls 
of men and is not concerned with the slums that damn them, the 
economic conditions that strangle them, and the social conditions 
that cripple them is a dry-as-dust religion. Such a religion is the kind 
the Marxists like to see – an opiate of the people.  

King onderskei in sy definisie tussen die noodsaaklikheid van die kerk as 
instrument om tot die menslike ontwikkeling by te dra, en om die 
geestelike behoeftes van die mens te betrek. Die definisie van King word 
in hierdie artikel gebruik. Kerk sal in hierdie artikel as “organisme” en 
“organisasie” benader word om dit sodoende binne die raamwerk van die 
ontwikkelingstudiesdissipline te bestudeer.  

                                                        

4 King (1981:130-132) wys op die ongebalanseerde teologiese perspektief en ont-
wikkeling rondom die definiëring van die mens se sondigheid en die wêreld-
toepaslikheid van die Christelike godsdiens – sy indirekte verwysing na die kerk- wat 
deur die Reformasie en gevolglik die Calvinistiese (=gereformeerde) teologie daar-
gestel word. 

Die Kuyperiaanse siening oor kerk, staat en maatskaplike bestel word 
veral deur die GKSA kerkverband (GKSA, GKSA-SM en GKSA-SS) 
gevolg (De Gruchy, 1986:9, 90). Dit impliseer dat die kerk se wese en 
doel hoofsaaklik beperk word tot die geestelike5. Die onderskeie kerke 
se aktiwiteite en bestaan word verder gereël deur hulle aangenome 
kerkorde.  

Die eenheid van hierdie kerke word hoofsaaklik beskou as ’n eenheid in 
leer (belydenis en teologiese verstaan van die kernwaarhede van die 
Skrif), kerkregering, en toepasssing van die tug (sensuur) (Spoelstra, 
1989:7-8). Hiervolgens speel kultuur en kleur geen rol nie, en moet 
ideologieë (en politieke oortuiging) in ooreenstemming wees met die 
belydenis en Skrifbeskouing. In teorie word hierdie stelling ondersteun 
deur die belydenisskrifte. In praktyk is dit aanvegbaar, gesien die 
samestelling van gemeentes, strukture, groepe van hierdie kerkverband 
(denominasie), en die politieke deelname van predikante. Vergeleke met 
die Anglikaanse Kerk, sal die gereformeerde teologie, soos bedryf deur 
die Gereformeerde Kerke, as konserwatief getipeer kan word. ’n Voor-
beeld van hierdie konservatisme is die rol van die vrou in die kerklike 
gemeenskap en in besonder in die ampte (diakens, ouderlinge, predikan-
te, teologiese professore) – ’n rol wat amptelik deur die Gerefomeerde 
Kerke ontken word.  

2.  Agtergeblewe gemeenskappe 

Met die begrip “agtergeblewe gemeenskap”, word verwys na die ge-
meenskappe wat hoofsaaklik deur die Suid-Afrikaanse politieke bestel 
voor 1994 gevorm is, en wat gekenmerk word deur  

 ’n besonder hoë werkloosheidsyfer, 

 ’n lae vlak van opvoeding en tersiêre kwalifikasies,  

 lae ekonomiese inkomste per gesin met ’n gevolglike lae lewen-
standaard,  

 ’n groot behoefte aan behuising, voedsel, water en sanitasiegeriewe,  

 hoë bevolkingsgroei, en 

                                                        

5 David J. Bosch (1980:204-207) wys op die leemtes van hierdie teologiese benadering 
wat hy, soos ook Bonhoeffer, tipeer as ’n “goedkoop-genade teologie”. 

 ’n bestaan wat hoofsaaklik op die periferie van die ekonomiese 
bedrywighede funksioneer6. 

Oor die algemeen bestaan agtergeblewe gemeenskappe uit swart 
mense, alhoewel ander bevolkingsgroepe ook tot ’n mindere mate tot 
hierdie groep behoort. Die standpunt bestaan, veral in geledere wat die 
apartheidbeleid van die Nasionale Party teengestaan het, dat die rede 
hiervoor basies die apartheidsbeleid was wat in 1948 deur dr. D.F. Malan 
se Nasionale Party in Suid-Afrika geïmplementeer is en waardeur, 
volgens hierdie beskouing, veral swart mense uitgesonder is vir onder-
drukking en uitsluiting uit bevoordeling van die land se ontwikkeling. Ook 
die Suid-Afrikaanse kerke, in besonder die NGK, sou deur versuim en 
bedryf, soos blyk uit die Waarheids- en Versoeningskommissie se 
Verslag (WVKV), deelgeneem het aan die wanontwikkeling van sekere 
gemeenskappe (Truth and Reconciliation Commission of South Africa 
Report, 1998:69-75). Die Waarheids- en Versoeningskommissie erken 
egter dat dit nie “a full and balanced account of abuses under apartheid” 
in sy verslag gegee het nie (Mail & Guardian, 16 August 1999). Die 
afleiding kan dus gemaak word dat alhoewel die apartheidsbeleid ’n 
noemenswaardig rol gespeel het in die vorming van agtergeblewe 
gemeenskappe, daar ook ander faktore is wat bydraend tot die skepping 
en vorming van hierdie gemeenskappe ingewerk het (en nog steeds 
inwerk). 

Hierdie gemeenskappe is deur historiese, politieke, ekonomiese, gods-
dienstige en ander faktore gevorm. Daar word nie ontken dat individuele 
verantwoordelikheid bydra tot die standaard van die hele gemeenskap 
nie. Wat egter by hierdie gemeenskappe uniek is, is die rol wat eksterne 
faktore gespeel het in die slyping van dié gemeenskappe se bestaans-
wyse. Hierdie gemeenskappe het agtergebly in die mees belangrike 
vooruitgangsmomente en -fasette. Met “agtergebly” sou verstaan kon 
word dat hierdie gemeenskappe uit eie keuse verkies het om die 
geleenthede om te ontwikkel nie aan te gryp nie, terwyl dit wel bestaan 
het. Hierdie aspek is vir ’n klein gedeelte waar. Die feitelike is egter 
stellig dat hierdie gemeenskappe dikwels nie die geleentheid kon benut 
of gegun is om te ontwikkel nie. Inteendeel, hierdie gemeenskappe is 
gevorm deur bepalende faktore en omstandighede wat (soms uitsluitlik) 
op politieke doelwitte vir die eie groep gefokus het. Hierdie situasie het 
tot gevolg gehad het dat die betrokke gemeenskappe se ontwikkeling 
agterweë gehou, geïnhibeer en in sekere opsigte soms moontlik 
teengestaan is. Nie net het hierdie gemeenskappe agtergebly nie, maar 
                                                        

6 Hierdie beskrywing word vereenselwig met maatstawwe vir ontwikkeling (per capita 
inkomste, koopkrag, inkomsteverspreiding, basiese behoeftes, en die menslike 
ontwikkelingsindeks); vgl. Chetty et al. (1998:196-205). 

dit kan eerder verstaan word dat hierdie gemeenskappe (soms 
doelgerig) agtergelaat is deur rolspelers in die ekonomie en die politiek7. 
Veral op ekklesiologiese vlak is gelowiges en ongelowiges van hierdie 
gemeenskappe deur gelowiges en kerke/kerkgroepe, wat bevoorreg was 
om vooruitgang en ontwikkeling te kon beleef, agtergelaat.  

3.  Strukture en hulpverlening in die Gereformeerde Kerke in 
agtergeblewe gemeenskap 

Die Gereformeerde Kerke in Suid-Afrika het spoedig na hulle ontstaan 
aandag begin skenk aan die uitdra van die evangelie na ander be-
volkingsgroepe. Die sendingsaksies is egter nie altyd met die grootste 
liefde bejeën nie. In sekere gevalle het die Bybelse opdrag en die 
nasionalistiese ideologie dikwels gebots en het daar selfs kerkskeuringe 
plaasgevind (Du Toit et al., 1959:34-35). Teen 1959 was daar reeds, 
oorwegend uit die werk en fondse van die blanke Gereformeerde Kerke, 
’n kanaal vir teologiese opleiding vir die ander volksgroepe in die lewe 
geroep (Du Toit et al., 1959:46). Die idee van aparte ontwikkeling, soos 
gesien as die “sagte” weergawe van dr. H.F. Verwoerd se apartheids-
beleid, sou ook reeds van die begin af die wyse van kerklike strukturele 
ontwikkeling van die Gereformeerde Kerke, asook die kerke wat uit hulle 
sendingsinisiatiewe ontstaan, bepaal8. Verset teen die gelykstelling 
tussen blankes en swartes het die sendingbeginsels en -praktyk van die 
Gereformeerde Kerke gekenmerk, soos blyk uit die Sinode van 1869 se 
besluit oor die siening van die Kerkraad van Philipstown oor gelyk-
stelling: “… sover as wat ons die nasies van hierdie land ken, sou 
gelykstelling van hulle met die blanke bevolking ongepas en ondoenlik 
wees. (5) So besluit hierdie Sinode om die kerkraad te vermaan: Dat 
hulle daarvoor moet sorg dat die kleurlinge nie onderwys word nie nog 
godsdiens geniet in dieselfde geboue as die blanke bevolking …” 
(Jooste, 1958:168-169). Hiervolgens was die ideaal dat die swart volks-
groepe hulle eie Gereformeerde Kerke en teologiese opleiding ontwikkel 
(Du Toit et al., 1959:46). Meer as vyftig jaar later was daar nog nie 
noemenswaardige vordering ten opsigte van sending in terme van kon-

                                                        

7 Die ontwikkelingsbeleid van die Nasionale Party, wat gefokus het op tuislande vir die 
ontwikkeling van elke bevolkingsgroep in Suid-Afrika, het die ontwikkeling van 
tuislande in beginsel meer beklemtoon as die ontwikkeling van bestaande gemeen-
skappe waar swartes die oorgrote meerderheid van lede was (vgl. De Klerk, 1971:20-
28, 52). 

8 Dr. H.F. Verwoerd sou ook by die GKSA se 100-jarige herdenkingsfees ’n toespraak 
lewer ondanks die GKSA se standpunt dat die kerk bo partypolitiek verhewe is. In 
dieselfde asem moet egter ook genoem word dat geestelike leiers soos aartsbiskop 
Desmond Tutu, wat self opvallend polities ingestem is, ook dikwels politieke en 
geestelike sake tydens sy optredes verbind het. 

krete sendingaksies nie. Een van die redes vir hierdie huiwering om 
prakties sendingwerk te begin doen was die kwessie van gelykstelling 
tussen blankes en swartes. Dit “blyk dat selfs die Algemene Sinode van 
1924 nog huiwerig was om die sending te steun omdat hy bang was dat 
dit maatskaplike gelykstelling van blank en nie-blank sou meebring” 
(Schutte, 1973:20-21). Die blankes se denkraamwerk hieragter word 
deur De Klerk (1971:100) gestel: “[O]ns primêre roeping [is] om ons 
verhoudinge met ons nie-blanke volkere só te struktureer dat selfstandig-
heid, vryheid en geregtigheid positiewe gestalte aanneem …”. Die doel 
met die vestiging van aparte strukture sou dus vanuit die onderliggende 
denkraamwerk en werklikheidsbeskouing van die blankes begryp kan 
word.  

Die bestaande strukture word gekenmerk deur hulpverlening van die 
kant van die GKSA aan gemeentes in agtergeblewe gemeenskappe. 
Hierdie aspek speel ’n noemenswaardige rol in die strukturele ver-
houding van die Gereformeerde Kerke in Suid-Afrika. Hulpverlening as 
strategie vir ontwikkeling is lankal reeds in ander lande toegepas (vgl. 
Borgin & Corbett, 1982; McNeil, 1981; Streeten, 1972). Die negatiewe 
gevolg daarvan vir ontwikkeling is ook uitgewys deur wetenskaplike 
werke soos onder andere bogenoemde. Oor die uitwerking van hulp-
verlening aan Afrika kom Borgin en Corbett (1982:188) tot die konklusie 
dat “… aid has had twenty years to improve the conditions and to prove 
itself, but instead has only documented that aid is no answer to Africa’s 
problems”.  

Hulpverlening by wyse van sustentasie word vir die Gereformeerde 
Kerke binne agtergeblewe gemeenskappe egter al hoe minder. ’n 
Vergelyking van die aansoeke om sustentasie en die toegestane susten-
tasie toon dit duidelik. Die motivering van die GKSA hiervoor is dat hulle 
eie bronne al hoe skaarser raak. Net soos die meeste Afrika-lande wat 
voorheen hulpverlening ontvang het, is die Gereformeerde Kerke binne 
agtergeblewe gemeenskappe ook tans swakker voorsien van 
hulpverlening waarvan hulle so afhanklik geword het.  

4. ’n Strategie vir selfstandige ontwikkeling van ’n 
Gereformeerde Kerk binne ’n agtergeblewe gemeenskap 

Lamont (in Achola & Msimuko, 1987:5) stel dat “a strategy aimed at self-
reliance or self-help assists the group or individual to overcome certain 
immediate problems and lays the foundation for further development”. 
Vervolgens word eers ’n benaderingswyse tot selfstandige ontwikkeling 
voorgestel. Daarna word spesifieke riglyne daargestel om tot self-
standige ontwikkeling te vorder. Laastens word gekyk na die implemen-

tering van ’n strategie vir selfstandige ontwikkeling, en dan volg ’n 
nabetraging oor en tydens die implementering daarvan.  

4.1 ’n Benaderingswyse tot selfstandige ontwikkeling  

Die benaderingswyse tot selfstandige ontwikkeling wat vir die Gerefor-
meerde Kerke binne agtergeblewe gemeenskappe gekies word, behels 
die verskillende vlakke waarop selfstandige ontwikkeling van toepassing 
gemaak kan word. Drie toepasbare vlakke van selfstandige ontwikkeling 
word onderskei, naamlik die streeksvlak (die breë kerkverband en die 
streeksverband – waar kerke in die onmiddellike omgewing of kerke wat 
dieselfde lotsgemeenskap deel, gemeenskaplikhede ten opsigte van 
selfstandige ontwikkeling beleef), die plaaslike gemeentevlak, en die 
individuele vlak (lidmate).  

4.2 Riglyne vir die gemeente ten opsigte van selfstandige 
ontwikkeling 

Hettne (1995:154) wys daarop dat daar geen universele weg tot ont-
wikkeling bestaan nie, maar dat elke gemeenskap – en in hierdie ver-
band elke gemeente – sy eie strategie tot ontwikkeling moet vind in 
samehang met die eie nood en behoeftes van daardie gemeenskap. 
Daar kan dus nie ’n bloudrukstrategie daargestel word nie, maar wel 
riglyne. Vervolgens word sekere riglyne vir ’n strategie van selfstandige 
ontwikkeling daargestel.  

4.2.1  Voorneme en besluitneming 

Om selfstandige ontwikkeling te kan bereik, behoort daar ’n duidelike en 
ondubbelsinnige voorneme (wil) daartoe te wees. Hier is die Skrif letterlik 
van toepassing: “Iemand wat die hand aan die ploeg slaan en aanhou 
omkyk na wat agter is, is nie geskik vir die koninkryk van God nie” (Luk. 
9:62). Die entiteit (kerke, kerk of persoon) wat tot selfstandigheid wil 
ontwikkel, behoort ’n vasberadenheid en oortuiging daartoe te hê. Self-
verantwoordelikheid ten opsigte van ontwikkeling moet tot die diepste 
wese deurdring (Toyo, 1989:5). Besluitneming sal dan ook in ooreen-
stemming moet wees met die doel om tot selfstandigheid te ontwikkel.  

Vir die plaaslike kerk kan dit inhou dat die kerkraad spesifieke en 
duidelike besluite sal neem wat die voorneme om tot selfstandigheid te 
ontwikkel, sal ondersteun en rig. Die kerkraad behoort egter die hele 
gemeente en al die bedieningstrukture in hierdie voorneme en besluite te 
betrek. Die voorneme kan dinamies aangepak word. Lidmate behoort 
kennis te dra en oortuigd saamgaan met die strewe tot selfstandige 
ontwikkeling. Die betrokkenheid van lidmate is belangrik vir die ont-

wikkeling tot selfstandigheid. ’n Gebrek hieraan kan lei tot frustrasie en 
kan die moontlike sukses daarvan in die wiele ry. Deelname in hierdie 
voorneme is onmisbaar. Vir die kollektiewe strewe tot die selfstandige 
ontwikkeling van Gereformeerde Kerke binne agtergeblewe gemeen-
skappe deur daardie kerke wat ’n gemeenskaplike lot deel, en ook die 
kerkverband, is dit ook nodig om hierdie voorneme te deel. In die strewe 
van die plaaslike kerk tot selfstandige ontwikkeling sal die inspirasie, 
advies en aanmoediging van ander kerke ’n positiewe bydrae kan lewer. 
Waar die kerkverband of ander kerke met wie dieselfde lot gedeel word, 
nie die voorneme van die plaaslike kerk ten volle deel nie, behoort dit 
egter nie die einde vir selfstandige ontwikkeling van die plaaslike kerk te 
wees nie. Die deursettingsvermoë van die plaaslike kerk sal dan egter 
meer beproef word. In sulke gevalle kan veral gesteun word op die 
strewe tot selfstandige ontwikkeling van ander kerke in agtergeblewe 
gemeenskappe – selfs buite die kerkverband. Om dan daadwerklik 
selfstandige ontwikkeling te begin toepas, sal gevolglik veronderstel dat 
beplanning gedoen moet word.  

4.2.2  Strategiese beplanning 

Strategiese beplanning dui op doelgerigte, doelmatige en sobere 
beplanning waar geleenthede maksimaal benut word om bedreigings die 
hoof te bied. In ontwikkelingsbeplanning wys Toyo (1989:6-7) daarop dat 
daar van die voorbeelde van andere geleer kan word. Individue sal kan 
leer van die voorbeelde van andere, wat ondanks al die negatiewe 
faktore wat agtergelate gemeenskappe vir ontwikkeling inhou, tog 
ontwikkel het. Die Gereformeerde Kerke binne agtergeblewe gemeen-
skappe is nie die enigste kerke wat worstel om tot selfstandigheid te 
ontwikkel nie. Verskeie ander kerkgroepe bestaan in hierdie gemeen-
skappe, sommige wat reeds gevorder het in hulle ontwikkeling tot 
selfstandigheid. Ondanks die teologiese verskille met hierdie kerke, 
beteken dit nie dat die Gereformeerde Kerke nie van hierdie kerke iets 
kan leer nie. Die praktyk wys dat die Gereformeerde Kerke veel te leer 
het van ander kerke. ’n Houding van teologiese meerderwaardigheid 
teenoor nie-gereformeerde kerke sal nie die ontwikkeling van gerefor-
meerde kerke bevoordeel nie. Die vooruitgang en selfstandige ont-
wikkeling van die Zion Christian Church is ’n voorbeeld ter illustrasie. 
Ondanks hierdie independentistiese groep se teologiese uitgangspunte, 
het dit oor die jare nie net fenomenaal gegroei in lidmatetal nie, maar 
hulle het ontwikkel en die groep as geheel het sulke afmetings aange-
neem dat dit vandag gereken word as die grootste kerk in Afrika en ook 
die mees selfstandige kerk in agtergeblewe gemeenskappe (vgl. Mail & 
Guardian, 04 April 1997). Die ontwikkeling van ander kerke in agter-
geblewe gemeenskappe met ’n teologiese aanklank nader aan die Gere-

formeerde Kerke kan ook waargeneem word en daaruit kan geleer word. 
’n Duidelike voorbeeld hiervan is die NGK en die destydse NGKA. Die 
NGK het in die vraagstuk oor armblankes duidelik en bewustelik die kant 
van hierdie blankes gekies en pertinent daaraan gewerk om hulle op te 
hef. Die strukturele oorsake van die armoede onder blankes, naamlik die 
bestaande opvoedingsisteem en die regering se nalatigheid teenoor 
hierdie blankes, is deur die NGK daadwerklik op politiek-sosiale vlak 
aangespreek (Kritzinger, 1994:50).  

Die Gereformeerde Kerke se kerkmodel is, volgens sommige mense, 
gekenmerk deur ’n onbetrokkenheid by sake soos sosiale geregtigheid 
(Oostenbrink & Lotter, 1998:7). Om tot ontwikkeling, en dus die self-
standige ontwikkeling van die lidmate en gemeentes van hierdie kerk-
groep te kom, sal ’n groter betrokkenheid in die aanspreek van sosiale 
ongeregtigheid genoodsaak word. Die NGKA se Church Action in Need 
(CAN) het gestrewe om individue en gemeenskappe tot selfstandigheid 
aan te help. So is konkrete hulp tydens droogtes in tuislande gebied, 
behuisingsprojekte is aangepak, ’n behuisingstrust is in die lewe geroep 
en addisionele onderrig is aan matrikulante verskaf (Kritzinger, 1994:57-
60). Kritzinger (1994:56) noem die volgende sake wat die sukses van die 
NGK ten opsigte van die selfstandige ontwikkeling van armblankes 
bepaal het, naamlik (i) die hele gemeenskap was betrokke; (ii) die 
probleem wat aangespreek is, was nie oorweldigend nie; (iii) die kerk het 
’n holistiese bediening gehad – die aandag is gevestig op sowel die “siel” 
as op sosiale, politieke en ekonomiese aangeleenthede; en (iv) die kerk 
se leierskap het met die mense geïdentifiseer. ’n Strategie vir self-
standige ontwikkeling van die Gereformeerde Kerke binne agtergeblewe 
gemeenskappe kan hieruit leer.  

Konsentriese solidariteit in die ontwikkelingsproses kan nagestreef word 
(Galtung, 1980:25). Kerke, kerkgroepe en individue wat dieselfde lot en 
behoeftes deel, kan saamwerk ten einde die self en die groter geheel se 
ontwikkeling tot selfstandigheid te laat geld.  

Ontwikkeling sal nie oornag geskied nie. Gedissiplineerde beplanning sal 
gedoen moet word (Toyo, 1989:9-10). Onverskilligheid oor beplanning 
sal deur gedissiplineerde beplanning vervang kan word. Deur beplanning 
sal ook groter klem gelê kan word op die benutting van eie kundigheid en 
bronne (Sayigh, 1991:108-109).  

Die weg van strukturele transformasie wat Hettne (1995:174) voorstel en 
wat ook uit die Bybelse gegewens oor die selfstandige ontwikkeling van 
Israel teenoor ander volke afgelei kan word, kan deur middel van 
strategiese beplanning ontwikkel word. Die Gereformeerde Kerke binne 
agtergeblewe gemeenskappe behoort nie net hulle verhouding met die 

GKSA te herondersoek nie, maar ook die strukturele verbintenis met die 
GKSA en die onderlinge strukturele verbintenisse. Alhoewel die GKSA-
SM in hulle “Dokument van ooreenstemming” (wat nie deur die GKSA 
aanvaar is nie) reeds blyke hiervan gegee het, is dit onseker op welke 
wyse hulle siening strukturele transformasie ten gunste van selfstandige 
ontwikkeling teweeg sal bring. Die herverdeling van bronne, aftakeling 
van afhanklikheidsverhoudinge en strukturele verbintenisse ten gunste 
van selfstandige ontwikkeling kan besliste aandag geniet. Dit sou in 
ooreenstemming wees met Adedeji se siening dat daar in selfstandige 
ontwikkeling van eksterne bronne gebruik gemaak kan word (Asante, 
1991: 65-66), en ook met Galtung (1971:107) se siening dat selfstandige 
ontwikkeling bevoordeel kan word deur die wysiging van (imperialistiese) 
strukture. Veral vir die plaaslike gemeente en die individuele lidmaat kan 
hierdie siening waardeer word, want die brood- en-botter-sake waarmee 
die gemeente worstel, word selde of ooit deur die bestaande strukture of 
die voorgestelde strukture betrek.  

Met inagneming en verwerking van die genoemde aspekte en die voor-
beelde van ander, asook sinvolle beplanning, weerstand teen die mag 
van die sentrum en hervorming van die strukturele verhouding, behoort 
die Gereformeerde Kerk(e) in agtergeblewe gemeenskappe en lidmate 
strategies ’n duidelike plan van aksie daar te stel. In hierdie beplanning 
moet hulle eie gesitueerdheid verreken word. Hierdie strategiese plan sal 
ook sake soos die volgende moet inkorporeer: kapasiteitsbou, bediening-
strukture, finansies, die liturgie, implementering (en ander aspekte wat 
vir die bepaalde plaaslike kerk of groep kerke en individue van belang 
is), en die kritiese waardering daarvan. Daar word vervolgens na hierdie 
aspekte gekyk. 

4.2.3  Kapasiteitsontwikkeling 

Die kapasiteit van die individu, plaaslike gemeente en kollektiewe groep 
van kerke kan opgebou word ten einde tot selfstandige ontwikkeling te 
vorder. Kapasiteitsbou kan volgens Franks (1999:52) verstaan word as 
bestaande uit drie elemente. Eerstens moet ’n instaatstellende omge-
wing (“enabling environment”) met ’n paslike beleid gevestig word. Twee-
dens moet menslike hulpbronne ontwikkel word en die bestuursisteme 
moet versterk word. Derdens moet aandag gegee word aan institusio-
nele ontwikkeling, insluitend die deelname van die gemeenskap. 

 Die skep van ’n instaatstellende omgewing 

Wat die eersgenoemde aspek van kapasiteitsbou betref, kan opgemerk 
word dat die huidige Suid-Afrikaanse grondwetlike situasie hom groten-
deels daartoe leen. Die grondwet van die RSA maak genoegsame 
voorsiening vir ’n instaatstellende omgewing op die oorgrote meerder-

heid vlakke van die samelewingsbestel. Dit sou egter nodig wees dat die 
kerkordelike en strukturele bestel van die GKSA-kerkverband hierdie 
aspek van kapasiteitsbou ook verder inkorporeer in die lig van die feit dat 
die GKSA reeds grotendeels die las van predikante-opleiding dra. Gere-
formeerde Kerke binne agtergeblewe gemeenskappe kan binne die 
daargestelde strukture die skepping van ’n instaatstellende omgewing 
inisieer. Die kerkordelike beleidsraamwerk oor onder andere die be-
roeping van predikante, onderhoud van predikante, tentmakerbediening, 
afstigting van kerke en ander sake wat verbandhou met die selfstandige 
ontwikkeling van kerke in agtergeblewe gemeenskappe, sal dan ook 
voorsiening kan maak vir die ontwikkeling van agtergeblewenes en hulle 
gemeentes. Dit hoef egter nie noodwendig neer te kom op konstánte 
verdere hulpverlening deur die GKSA nie. 

 Die ontwikkeling van menslike hulpbronne 

Die tweede aspek van kapasiteitsbou behels die ontwikkeling van 
menslike hulpbronne en die versterking van bestuursisteme. Vir die 
individu en die kollektiewe self is hierdie aspek van belang in die 
verwesenliking van selfstandige ontwikkeling. Menslike hulpbronont-
wikkeling kan in die Gereformeerde Kerke binne agtergeblewe ge-
meenskappe groter aandag geniet. Dit sal beteken dat individuele 
lidmate aangespoor en daarmee gehelp word om hulle eie vaardighede 
en kennis te verbeter. Inspirasie kan van die kerk se kant kom by wyse 
van die daarstelling van inligting oor kanale en bronne waardeur vaardig-
hede en kennis verbeter kan word. Vir die plaaslike gemeente behoort 
die skoling van ampsdraers en lidmate hernude aandag te geniet deur 
sowel die plaaslike predikante as die kerke in agtergeblewe gemeen-
skappe. Die inkorporering van vaardighede en kennis wat wyer strek as 
net die eng Gereformeerde kring, innoverende wyses waarop vaardig-
hede en kennis oorgedra word en ook toepaslike leerinhoude vir die eie 
situasie en omstandighede, kan die wyse wees waarop aan hierdie 
aspek van kapasiteitsbou vir lidmate en die gemeente aandag gegee 
word. Skoling by wyse van werkswinkels, seminare en konferensies kan 
aandag geniet (Franks, 1999:53). Bestuursisteme kan in die plaaslike 
kerk versterk word deur bestaande bestuursisteme in ooreenstemming te 
bring met groter spesialisasie en die dinamika van die omgewing. Oor 
leierskap en bestuursvermoë beklemtoon Adams (1975:317) die be-
stuursvaardighede wat ’n leier in die kerk moet besit:  

… [I]n I Timothy 3:1-5 proven managerial ability is set forth 
prominently as a crucial qualification for the selection of an overseer 
… From this verse we can see (1) that management gifts and skills 
are necessary for discharging the ministerial duties enjoined by God 
… (2) that management is a necessary part of such duties ... and (3) 

that the church suffers when such management fails to be 
forthcoming.  

Vroue, wat baie keer op verskeie vlakke leiding in die gemeenskap 
neem, se bestuursvermoë word dikwels deur Gereformeerde Kerke 
binne agtergeblewe gemeenskappe onderskat en onderwaardeer. Groter 
betrokkenheid en insluiting van hierdie groep, tesame met die her-
strukturering van die bestaande strukturele bestuursorganisme(s) kan 
aandag geniet in die strewe na selfstandige ontwikkeling.  

Predikante dien in gemeentes as geestelike leiers en dus ook (saam met 
die kerkraad) as bestuurders van die gemeente. Op grond van waar-
neming word bestuursvaardighede nie genoegsaam betrek in die huidige 
teologiese opleiding nie. Alhoewel die opleiding oor ’n periode van 7 jaar 
strek, bied dit nie die predikant die nodige vaardighede om die gemeente 
as organisasie te bestuur en te bedryf nie – veral nie in ’n agtergeblewe 
gemeenskap nie. Nie net is die teologiese opleiding ver verwyder van die 
praktyk nie, maar dit voldoen nie aan die kapasiteitskepping by predi-
kante om as vaardige bestuurders op te tree nie. Hierdie opleiding en die 
leerinhoud daarvan kan indringend hersien word ten einde bestuurs-
vaardighede vir predikante daar te stel wat voldoen aan die vereistes wat 
deur die praktyk gestel word (vgl. Banda in Achola & Msimuko, 1987:29). 
’n Suiwer menswetenskaplike voorgraadse studierigting kan aangevul (of 
tot ’n groot mate vervang) word met ’n meer praktykgerigte studieveld 
wat veral konsentreer op die inskerping en kapasitering in terme van 
bestuursvaardighede. Die duur van teologiese studie kan ook hersien 
word. ’n Ope vraag hang oor die bestaande studie: waarom vaar die 
Gereformeerde Kerke, volgens waarneming oor die algemeen, maar 
veral dáárdie kerke in agtergeblewe gemeenskappe (en ondanks die 
“goeie en lang” studie van predikante) op soveel terreine so swak, 
teenoor byvoorbeeld ander kerke soos die AGS en sekere independen-
tistiese groepe wie se studie vier jaar of minder duur? 

 Institusionele ontwikkeling 

Die derde aspek van kapasiteitsbou, naamlik institusionele ontwikkeling, 
insluitend die deelname van die gemeenskap, sou aansluit by die vorige. 
Waar beter bestuursvaardighede gekweek is, sal dit die ontwikkeling van 
die institusionele organisme tot gevolg hê. 

Katongole (1998:37) wys daarop dat die Christelike teologie veral be-
hoort te werk om reg te laat geskied aan die gemarginaliseerde posisie 
van agtergeblewenes. Wat teologiese klem betref, sou daar dus ’n para-
digmaverskuiwing kan plaasvind binne die Gereformeerde Kerke. Die 
verstarde sienings en teologiese beredeneringe om die instelling van die 
Gereformeerde Kerke te handhaaf soos dit tans bestaan, se uitgediend-

heid sal nie net besef moet word nie, maar daar sal daadwerklik gekyk 
moet word na relevante en dinamiese leiding op teologiese gebied wat 
alle samelewingsaspekte betref. Blote akademiese taal sal nie meer ge-
noeg wees vir die institusionele ontwikkeling van die Gereformeerde 
Kerke nie; nuwe style van leiding en lering sal aangekweek moet word. 
Dit hou ook implikasies in vir die liturgiese styl van die kerke. Ge-
reformeerde Kerke binne agtergeblewe gemeenskappe wat hoofsaaklik 
uit swartes bestaan, kan nie net aandag gee aan teologiese aanklank by 
die swartes nie, maar moet ook aandag gee aan groter liturgiese 
aanklank. Die Rhema Bible Church se voorbeeld spreek boekdele in 
hierdie verband. Hierdie kerk beleef ’n sterk groei onder swarte mense, 
deels vanweë die liturgiese styl wat nie die eie kulturele belewenis uitsluit 
nie. In die woorde van een van hierdie kerk se kerkgangers kom hierdie 
aspek, en die onderliggende uitdaging vir die Gereformeerde Kerke bin-
ne agtergeblewegemeenskappe, na vore:  

I am an African and naturally like dancing and singing. Rhema’s style 
of worship is not inhibiting. It resonates with my way of life as an 
African. Stained glasses and sombre songs are just not for me (City 
Press, 14 March 1999).  

Predikingstyl, as deel van die liturgiese handelinge, en die relevante 
inhoud daarvan, kan ook hier van toepassing wees.  

Kommunikasiefasiliteite in die GKSA-SM en GKSA-SS, wat tans baie 
swak is, kan verbeter word. ’n Sentrale buro, moontlik soos dié by die 
GKSA, kan deur die kerke binne agtergeblewe gemeenskappe ingestel 
word wat spesifiek die kommunikasie tussen kerke en lidmate kan 
verbeter. In gemeentes self ontbreek noodsaaklike kommunikasie-
geriewe. In die eeu waarin hierdie kerke bestaan, werk hierdie aspek 
besonder nadelig in op die kapasiteit wat hierdie kerke tot selfstandige 
ontwikkeling het. Deelname in die ontwikkelingsproses en die beplanning 
daarvan word deur Martinussen (1997:234-236), Galtung (1980:28), 
Toyo (1989:30-31), Sayigh (1991:91) en Adedeji (in Asante, 1991:75) 
geïdentifiseer as ’n aspek wat in die ontwikkelingsproses mee rekening 
gehou moet word. Deelname van die hele gemeente kan die kapasiteit 
van die gemeente om selfstandig te ontwikkel, versterk. Almal in die 
kerke wat saam tot selfstandige ontwikkeling werk, behoort dan ook tot 
hierdie vlak van betrokkenheid gebring te word. Plaaslike kerke kan self 
sulke nodige strategieë in hulle eie konteks daarstel. 

Franks (1999:52) se onderskeid tussen vermoë en kapasiteit is vir die 
selfstandige ontwikkeling van Gereformeerde Kerke binne agtergeblewe 
gemeenskappe van belang: “[C]apability refers to the knowledge, skills 
and attitudes of the individuals, separately or as a group, and their 

competence to undertake the responsibilities assigned to them”, terwyl 
“[c]apacity, on the other hand, refers to the overall ability of the individual 
or group to actually perform the responsibilities”. Dit is dus moontlik om 
’n groep of individu te hê wat die vermoë het om tot selfstandige 
ontwikkeling te vorder, maar wat nie die kapasiteit daartoe gegun word 
nie vanweë die bestaande beleidsraamwerk wat hulle in hierdie opsig 
strem. In die geval van die individue en kerke in die Gereformeerde 
Kerke binne agtergeblewe gemeenskappe kan albei hierdie aspekte in 
die kapasiteitsbou tot selfstandige ontwikkeling aandag begin geniet.  

Die daarstelling van ’n instaatstellende omgewing, ontwikkeling van 
menslike hulpbronne, versterking van bestuursisteme, ontwikkeling van 
die instituut of organisasie en deelname in ontwikkeling, is dus nodig om 
kapasiteit tot selfstandige ontwikkeling van die individu en die kerk(e) 
daar te stel. Hierdeur kan ’n interne dinamika in hierdie periferie geskep 
word met die kapasiteit wat die periferie in staat sal stel om onafhanklik 
van die sentrum te begin ontwikkel (Blomström & Hettne, 1984:144).  

4.2.4  Bedieningstrukture 

Om tot selfstandigheid te ontwikkel, kan die Gereformeerde Kerk in 
agtergeblewe gemeenskappe ook aandag skenk aan bedieningstrukture. 
Bedieningstrukture en -patrone kan aangepas word om die funksionaliteit 
van die kerk(e) asook die nuwe omstandighede en verwagtinge te 
hanteer (Oostenbrink & Lotter, 1998:1).  

Die bedieningstruktuur van voltydse predikante en die onderhoud van die 
predikant kan in ’n strategiese plan aandag geniet. Waar gemeentes nie 
hulle predikante eervol kan versorg nie, sou die opsie van tentmaker-
predikante oorweeg kan word. Tentmakerbediening word reeds lank as 
opsie in die Gereformeerde Kerke bespreek (vgl. Spoelstra, 1989:87-88; 
GKSA Handelinge Nasionale Sinode, 1991:552-556). Ongelukkig het 
agtergeblewe kerke nog nie hierdie weg begin betree of ernstig oorweeg 
nie. Die voorbeelde van ander kerke wat hierdie bedieningstyl reeds 
toepas, kan vir die Gereformeerde Kerke tot nut wees. Die gemeente 
sou egter in hierdie opsig kan kyk tot welke mate en op welke wyse daar 
in dankbaarheid vir die arbeid van die predikant vergoeding bewerk kan 
word. Hiernaas is dit ook nodig dat ’n duidelike ooreenkoms tussen die 
predikant wat tentmakerbediening beoefen en die betrokke gemeente 
wat geraak word, sal bestaan. Deelname van die hele gemeente in die 
bedieningsproses sal ook hierdeur aangemoedig kan word en die 
versorging van die predikant by aftrede sal meer eervol kan geskied.  

Die bestaande bedieningsvorm van huisbesoek deur predikante en 
ouderlinge sonder die meelewende bediening deur lidmate, skaad eerder 

die kerke se vermoë om tot selfstandigheid te ontwikkel as wat dit 
daardeur bevoordeel word. Hieroor stel Adams (1975:93) dat “[p]ersons 
whose allegiance is gained in this way come just so long as the pastor 
feverishly makes the rounds to say ‘hello and good-bye’ every two or 
three weeks. They are won by the attention of the pastor, and not often 
to faith in God”. Deelname van lidmate in die bediening, konkrete 
uitlewing van hulle Christelike geloof, is die doel waarna gestrewe 
behoort te word ten einde die gemeente lewensvatbaar vir selfstandige 
ontwikkeling te maak. Adams (1975:344) se illustrasie van die moderne 
teenoor die Bybelse bedieningspatroon (Figuur 4.1) wys op die leemtes 
van die moderne benadering waar die predikant en/of kerkraad alle 
bedieningsfasette oorheers, terwyl die Bybelse model klem lê op die 
bediening deur elke lid van die gemeente. 

Figuur 4.1  Die moderne teenoor die Bybelse kerkbedieningstyl  

 

According to this faulty, foolish 
unbiblical model, the congregation 
hires a minister to do its work of 
Evangelism. This arrangement is im-
possible. It is a full-time task to shep-
herd and teach (edification). One man 
cannot do that and, in addition, hope 
to reach the multitudes around him as 
well. Truly, on this plan, the pastor is 
in the middle. Nor is the flock taught to 
engage in edification with the pastor. 
(Adams, 1975:344) 

 According to the biblical model, the 
pastor and teacher is just that. He 
instructs, equips, and inspires the 
congregation to assume its own 
evangelistic and edificational minis-
try (note arrows between members). 
He also evangelizes as a Christian 
and as the leading example for the 
members of the local church. 

In hierdie opsig kom die bedieningsvorm van selgroepe of kleingroepe 
na vore. Kleingroepe, wat ’n paradigmaverskuiwing is vanaf strukture  
na verhoudinge, word wêreldwyd ’n bedieningstrategie (Oostenbrink & 
Lotter, 1998:2; Vorster, 1999:112). Vir kleingroepe of selgroepe word die 
definisie van Oostenbrink en Lotter (1998:3) gebruik, naamlik “’n groep 
van 4 tot 15 lede wat in ’n hegte verhouding tot mekaar staan, wat as 
geestelike gesin aan mekaar verbind is en gereeld (een maal weekliks of 
tweeweekliks) bymekaarkom vir lewensgemeenskap met God en me-
kaar, vir onderlinge opbou, en vir diens- of getuienislewering in die 
samelewing”. Selgroepe bied geleentheid vir die belewenis van koinonia 
(Oostenbrink & Lotter, 1998:9). Daarby word die getuienislewering van 
Christene meer gefasiliteer. Beter eenheidsbelewenis kom ook na vore, 
want eenheid waarby selfstandige ontwikkeling sal baat, is juis dieper 
gewortel as net strukture. Waar die predikant as tentmaker in die ge-
meente betrokke is, sal die instelling van selgroepe die bediening van die 
plaaslike gemeente verder verlig. Ook in vakante gemeentes kan die 
bediening van en deur selgroepe tot ’n groot aanwins vir die selfstandige 
ontwikkeling van die gemeente wees. Omdat selgroepe inherent die 
sendingopdrag beklemtoon, kan die bediening van sending deur die hele 
gemeente en deur elke individu betrokke in die selgroep, ’n besondere 
hupstoot kry.  

4.2.5  Finansies 

In ’n strategie vir selfstandige ontwikkeling sal daar in die Gereformeerde 
Kerke binne agtergeblewe gemeenskappe in die besonder aandag 
geskenk moet word aan die finansiële aspek. In Adedeji (Asante, 1991: 
64-66) se beredenering oor die plek van eksterne finansiële bronne vir 
selfstandige ontwikkeling is reeds gesien dat hierdie bronne wel ’n 
(beperkte) plek in selfstandige ontwikkeling kan hê. Die entiteit wat tot 
selfstandigheid kan ontwikkel, hoef nie noodwendig outarkies teenoor 
finansiële hulpverlening te staan nie. Hoe hulp verleen en hoe dit gebruik 
word, is egter van kardinale belang vir ’n strategie wat selfstandige ont-
wikkeling ten doel het (vgl. McNeil, 1981:81-89). Die Gereformeerde 
Kerke binne agtergeblewe gemeenskappe ervaar, bewustelik en on-
bewustelik, finansiële hulpverlening as ’n swak punt in die weg tot self-
standige ontwikkeling. Waar finansiële hulp deur ’n gemeente of groep 
kerke, en selfs die individu, aanvaar word, sal streng gelet moet word op 
die gevolge wat dit vir selfstandige ontwikkeling inhou. Die potensiaal 
van hulpverlening om die doelwit van selfstandige ontwikkeling te be-
lemmer, lê in die gevolg wat hulpverlening in die meeste gevalle bewerk, 
naamlik verdere afhanklikheid. Lamont (in Achola & Msimuko, 1987:8) 
stel dat “[t]he danger that assistance holds for a person [or organisation] 

involved in a self-help project is that he [it] may not be able to sever 
himself [itself] from the source of assistance …”. Die individu en kerk(e) 
behoort eerder ’n weg te soek waar afhanklikheid van eksterne bronne al 
hoe meer kwyn en ’n groter aangewesenheid op eie bronne sterker kan 
word. Vir die individu kan hulpverlening die vorm aanneem van die skep-
ping van geleenthede waardeur die eie kapasiteit tot ontwikkeling aan-
gevul kan word deur die versterking van vaardighede, kennis en 
vermoëns. Dieselfde kan tot ’n mate vir die kerk(e) geld. Daar sal egter 
verder gegaan kan word indien die kerk(e) ’n eie duidelike plan van aksie 
daarstel om sodoende bevry te word van die afhanklikheid van eksterne 
bronne. Eksterne bronne van finansiële hulpverlening kan dus basies op 
wyses aangewend word wat selfstandige ontwikkeling bevorder en ten 
doel het.  

Die klem in ’n strategie vir selfstandige ontwikkeling sou grotendeels 
moet val op die benutting en afhanklikheid van eie bronne (vgl. Sayigh, 
1991:108-109). In hierdie verband sal die individue en lidmate se offer-
vaardigheid ’n kritieke rol speel. Lidmate van die Gereformeerde Kerk(e) 
in agtergeblewe gemeenskappe is gekondisioneer, deur sendelinge en 
ook deur die leiding van die huidige predikante en kerkrade, om nie vol-
gens Bybelse riglyne te gee nie. Gemeentes is ook dikwels afgestig 
sonder dat die finansiële lewensvatbaarheid daarvan vooraf realisties 
beoordeel is. Predikante wat in hierdie kerke sal dien, word opgelei met 
die idee dat ander kerke sal moet help sorg om die gemeente in ’n 
agtergeblewe gemeenskap “aan die gang te hou”. Hierdie aspekte be-
nadeel nie net die gemeente se ontwikkeling nie, maar sal indringend in 
’n strategie vir selfstandige ontwikkeling aangespreek kan word. Lidmate 
kan geleer word om waarlik op te offer vir die voortbestaan van hulle 
gemeente. Die riglyne wat Adams (1975:454) vir die kerk se finansies 
aflei, sal van toepassing wees in ’n strategie vir selfstandige ont-
wikkeling, naamlik:  

New congregations should be declared to be congregations only (1) 
when they are self-supporting … the stress should be upon proper 
giving by all from the outset, and (2) when they have adequate elder 
material to form a board of elders [Klemplasing deur oorspronklike 
skrywer].  

In die totstandkoming van gemeentes is veral die eerste kriterium van 
Adams nie net nagelaat nie, maar in gevalle bewustelik geïgnoreer9. Die 
                                                        

9 Die afstigting van onder andere die gemeentes Riverlea-Noordgesig, Newclare, 
Jabavu, Diepkloof, Dube, Jabavu, Tembisa, Davidsonville, Kagiso, Dobsonville, 
Mohlakeng, Kwa-Thema en die Eglise de la Bonne Nouvelle is sprekende voorbeelde 
hiervan. Nie een van hierdie gemeentes was ten tye van afstigting daartoe in staat om 
selfonderhoudend te wees nie. 



Fokus: Selfstandige ontwikkeling van Gereformeerde Kerke … 

124 In die Skriflig 35(1) 2001:103-127 

implikasie is dus dat die meeste Gereformeerde Kerke binne agter-
geblewe gemeenskappe buite die finansiële beginsels van die Bybel 
ontstaan het. Die kriterium van Adams oor finansiële selfstandigheid voor 
afstigting is ook nie by die ontstaan en afstigting van die eerste Gerefor-
meerde Kerk binne ’n agtergeblewe gemeenskap in Johannesburg, 
naamlik die Gereformeerde Kerk Meadowlands, nagekom nie (vgl. 
Schutte, 1973:73-74). Ingrypende aksie deur kerkrade is dus nodig om 
die gemeentes tot selfstandige ontwikkeling te lei.  

In Gereformeerde Kerke binne agtergeblewe gemeenskappe is tot op 
hede min aandag geskenk aan ekonomiese fasiliteite soos beleggings. 
Dit spruit uit die feit dat hierdie kerke en die lidmate daarvan grotendeels 
’n bestaan van die hand na die tand gevoer het – vir oorlewing. 
Beleggingspakkette wat tot voordeel van selfstandige ontwikkeling is, 
kan deur individue en die kerk(e) benut word. Die Ikageng-skema van 
die Johnnic-groep is ’n voorbeeld hiervan. Individue en instansies word 
in die huidige grondwetlike situasie ook baie meer geleenthede gebied 
om eie besighede te begin. Lidmate en kerke, individueel of kollektief, 
kan aan hierdie moontlikhede aandag begin skenk om hulle eie finan-
siële posisie te verbeter. Om die moontlikheid van wanbestuur hok te 
slaan kan die vestiging van trusts, met inagneming van die wetlike en 
belastingsimplikasies daaraan verbonde, moontlik oorweeg word om 
hierdie tendens te stuit.  

4.2.6  Implementering 

Die implementering van ’n strategie vir selfstandige ontwikkeling 
impliseer die rol van die individuele lidmaat, die hele gemeente en ook 
die kollektiewe groep van gemeentes wat betrokke is. Elke kerk se 
omstandighede en verhoudinge met ander kerke, instellings en die 
gemeenskap is egter nie dieselfde nie. Die uniekheid van elke kerk sal 
dus in ag geneem moet word. Die gemeente kan self eers ’n eie 
behoeftebepaling maak. Die behoefte aan selfstandige ontwikkeling 
behoort dus ook vasgestel te word.  

Waar behoeftes – en die grade daarvan – bepaal is, kan aksieplanne 
gevolglik opgestel word. Hierdie planne behoort oor die algemeen die 
hele gemeente se goedkeuring weg te dra. Aksieplanne se kans tot 
sukses is groter wanneer hulle oop en aanpasbaar is, en nie rigied en 
onaanpasbaar nie. In die vordering van hierdie aksieplanne kan daar dan 
lerend wysigings daaraan gemaak word. Die deelname van almal in die 
gemeente behoort, sover moontlik, verkry te word. Lidmate en groepe 
met wie die plaaslike kerk in ’n besondere verhouding staan, behoort ook 
kennis te neem van die voornemens en aksieplanne wat geloods gaan 
word.  

Die gemeente en individuele lidmate behoort deurgaans die voortgang 
van die projekte, aksies en strategie te monitor. Negatiewe aspekte kan 
aandag kry en positiewe aspekte kan verder uitgebou word. Nabetraging 
is nodig oor elke aksie, projek of voortgang van die strategie. Die 
veranderlikes wat ’n rol speel, kan nie geïgnoreer word nie, en die 
strategie kan by nuwe uitdagings aangepas word.  

5.  Slot 

Die Gereformeerde Kerke binne agtergeblewe gemeenskappe staan in 
’n baie onbenydenswaardige posisie wat hulle eie ontwikkeling betref. 
Hulle gemarginaliseerde toestand en (uitsiglose?) toekoms sou hulle 
noodsaak om vanaf ’n periferale vlak te beweeg en meer selfstandig te 
bestaan. Hierdie beweging tot selfstandigheid hou baie fasette van 
ontwikkeling in. In hierdie artikel is aan hierdie sake aandag gegee en 
sekere riglyne vir die strewe tot ’n strategie vir selfstandige ontwikkeling 
is daargestel. Die spreekwoord dat ’n mens ’n perd tot by die water kan 
lei, maar hom nie kan forseer om te drink nie, lê nou ten opsigte van 
hierdie kerke se ontwikkeling tot selfstandigheid voor hulle deur. 

Selfstandige ontwikkeling kan deur die Gereformeerde Kerke binne 
agtergeblewe gemeenskappe as ’n dinamiese beweging deur ’n 
gemeente benader en aangepak word: as ’n beweging vanaf die 
periferie, vir die periferie en deur die periferie (Galtung, 1980:23). 
Niemand anders kan dit immers vir hulle doen nie. 

